
QURITILGAN ORGANIK MEVALAR EKSPORTINI 
RIVOJLANTIRISHDA YASHIL MARKETING 
STRATEGIYALARIDAN FOYDALANISH
Xidirov Shohrux Bobir o‘g‘li
“O‘zbekiston ilmiy-sinov va sifat nazorati markazi” 
davlat muassasasi xodimi

Annotatsiya: Mazkur maqolada O‘zbekistonning quritilgan organik mevalar eksportida yashil marketing yondashuvlarining 
o‘rni o‘rganilgan. Unda ekologik sertifikatlash, ekologik xavfsiz qadoqlash hamda uglerod izini qisqartirish kabi tamoyillarning 
mamlakat eksport salohiyatini kuchaytirishdagi ahamiyati ko‘rsatib beriladi. Statistik tahlillar organik mahsulotlar segmenti 
yuqori qo‘shimcha qiymat yaratishini tasdiqlaydi. Yashil marketing strategiyalaridan foydalanish orqali O‘zbekistonning 
organik quritilgan mevalarining jahon bozoridagi raqobatbardoshligini oshirish istiqbollari asoslab berilgan.

Kalit soʻzlar: quritilgan organik mevalar, yashil marketing, ekologik sertifikatlash, uglerod izi, qo‘shimcha qiymat.
Abstract: This article examines the role of green marketing in the export of Uzbekistan’s dried organic fruits. It highlights 
the importance of principles such as ecological certification, environmentally friendly packaging, and carbon footprint 
reduction in strengthening the country’s export potential. Statistical analysis confirms that the organic products segment 
generates high added value. The study substantiates the prospects for enhancing the competitiveness of Uzbekistan’s 
dried organic fruits in the global market through the application of green marketing strategies.

Key words: dried organic fruits, green marketing, ecological certification, carbon footprint, added value.
Аннотация: В данной статье исследуется роль «зелёного маркетинга» в экспорте сушёных органических 
фруктов Узбекистана. Рассмотрены такие принципы, как экологическая сертификация, экологически безопасная 
упаковка и сокращение углеродного следа, а также их значение для укрепления экспортного потенциала страны. 
Статистический анализ подтверждает, что сегмент органической продукции обладает высокой добавленной 
стоимостью. Обоснованы перспективы повышения конкурентоспособности сушёных органических фруктов 
Узбекистана на мировом рынке посредством внедрения стратегий зелёного маркетинга.

Ключевые слова: сушёные органические фрукты, зелёный маркетинг, экологическая сертификация, углеродный 
след, добавленная стоимость.

K I R I S H
Dunyo miqyosida ekologik toza mahsulotlarga bo‘lgan talabning ortib borishi barqaror rivojlanishga 

tayangan marketing yondashuvlarini joriy etishni taqozo etmoqda. O‘zbekiston sharoitida organik quritilgan 
mevalar eksporti ustuvor yo‘nalishlardan biri sanalib, xalqaro bozorlarda muvaffaqiyat qozonish uchun ekologik 
tamoyillarga asoslangan yondashuv muhim ahamiyatga ega. Shuning natijasida ushbu maqolada yashil 
marketingning nazariy jihatlari va amaliy tatbiqi tahlil qilinib, mamlakat eksport salohiyatini oshirish imkoniyatlari 
ochib beriladi.

So‘nggi yillarda global miqyosda organik mahsulotlarga talab sezilarli darajada ortib bormoqda. IFOAM 
(International Federation of Organic Agriculture Movements – Organik qishloq xo‘jaligi harakatlari xalqaro 
federatsiyasi) ma’lumotlariga ko‘ra, 2022-yilda organik oziq-ovqat bozori hajmi 135 milliard AQSh dollarini 
tashkil etgan bo‘lsa, quritilgan organik mevalar ushbu savdoning 6–7 foizini egallagan. O‘zbekiston ham ushbu 
yo‘nalishda o‘z o‘rnini mustahkamlab bormoqda. Xususan, 2023-yilda mamlakatning quritilgan mevalar eksporti 
120 million dollarni tashkil etib, uning 25–30 million dollari organik segment hissasiga to‘g‘ri kelgan1.

Yashil marketing konsepsiyasi iste’molchilarning talabini qondirish bilan birga ekologik barqarorlikni 
ta’minlashga qaratilgan strategiyalarni o‘z ichiga oladi. Asosiy tamoyillari: ekologik xavfsiz qadoqlash, uglerod 
izini kamaytirish, xalqaro ekologik sertifikatlar va standartlardan foydalanish, shuningdek barqaror ishlab 
chiqarish amaliyotlarini joriy etishdir. Bu yondashuv atrof-muhitni muhofaza qilish, mahsulotning qo‘shimcha 
qiymatini oshirish, brend imidjini mustahkamlash va eksport salohiyatini kuchaytirishga xizmat qiladi. Shu 

1	  IFOAM - internet nashri.

sababli yashil marketing strategiyalari O‘zbekiston organik quritilgan mevalarining xalqaro bozorlardagi 
raqobatbardoshligini mustahkamlashda muhim vosita hisoblanadi.

M A V Z U G A  O I D  A D A B I Y O T L A R  S H A R H I
Quritilgan organik mevalar eksportini rivojlantirish masalasi ko‘plab tadqiqotchilar va xalqaro tashkilotlar 

e’tiborida bo‘lib kelmoqda. Wei (2024) o‘z tadqiqotida yashil oziq-ovqat sertifikatlash qishloq xo‘jaligi 
mahsulotlari eksport sifatini oshirishda muhim rol o‘ynashini qayd etadi. Unga ko‘ra, sertifikatlash nafaqat 
mahsulotning xalqaro standartlarga mosligini kafolatlaydi, balki uni premium segmentga olib chiqib, eksport 
narxini yuqorilashiga imkon yaratadi.

UNCTAD (2021) tomonidan tayyorlangan tahliliy hisobotda O‘zbekiston quritilgan mevalari eksporti 
imkoniyatlari, mavjud muammolar va rivojlanish istiqbollari keng yoritilgan. Hisobotda ta’kidlanishicha, sifat 
nazorati va xalqaro organik sertifikatlash tizimiga moslashish mamlakatning yangi bozorlarni egallashida hal 
qiluvchi ahamiyat kasb etadi.

Melović va hamkorlari (2020) organik mahsulotlarni xarid qiluvchi “yashil iste’molchilar”ni jalb etish 
strategiyalarini o‘rganib, sog‘liq, ekologik xavfsizlik va sifat atributlari xaridor qarorida asosiy motivatsiya ekanini 
ta’kidlashadi. Ularning fikricha, yashil marketing strategiyalari iste’molchilar segmentatsiyasiga asoslangan 
holda qo‘llansa, organik mahsulotlar uchun qo‘shimcha to‘lovga tayyorlik darajasi oshadi.

Katt va hamkorlari (2020) o‘zlarining tizimli sharhida organik oziq-ovqat uchun qo‘shimcha narx to‘lashga 
tayyorlikni belgilovchi omillarni o‘rgangan. Ularning xulosasiga ko‘ra, iste’molchining ekologik qadriyatlari, 
daromad darajasi va mahsulotga bo‘lgan ishonchi asosiy omillar sifatida namoyon bo‘ladi.

FAO (2019) tomonidan ishlab chiqilgan qiymat zanjiri bo‘yicha ko‘rsatmalarda sertifikatlash, laboratoriya 
nazorati va qadoqlash standartlari quritilgan mevalarning eksport bozorida raqobatbardoshligini ta’minlashning 
zarur shartlari sifatida qayd etilgan. UNCTAD (2023) ham o‘z trening materiallarida quritilgan mevalar qiymat 
zanjirida sifat va sertifikatlash tizimlarini mustahkamlash bo‘yicha tavsiyalar beradi.

Shuningdek, UNECE va UNCTAD (2025) tomonidan taqdim etilgan ma’ruzada O‘zbekiston quritilgan 
mevalari sektorida organik sertifikatlashni kengaytirish va sifatni oshirish bo‘yicha amaliy tavsiyalar ishlab 
chiqilgan. FreshPlaza (2025) statistikasi esa O‘zbekiston quritilgan o‘riklari eksportining hajmi ortayotganini 
ko‘rsatadi, biroq asosiy bozorlar hali ham mintaqaviy davlatlar bo‘lib qolmoqda. Yevropa bozoriga kirish uchun 
esa xalqaro sertifikatlash va brend yaratish muhim omil hisoblanadi.

Umuman olganda, ilmiy va amaliy adabiyotlar sertifikatlash, iste’molchilar xulq-atvori va qiymat zanjiri 
infratuzilmasini kuchaytirish quritilgan organik mevalar eksportini rivojlantirishda asosiy strategik yo‘nalishlar 
ekanini ko‘rsatmoqda.

T A D Q I Q O T  M E T O D O L O G I YA S I
Ushbu tadqiqot metodologiyasi sifatida birlamchi va ikkilamchi ma’lumotlar yig‘ildi. Birlamchi ma’lumotlar 

quritilgan organik mevalar ishlab chiqaruvchilari va eksportyorlari o‘rtasida so‘rovnoma va intervyular orqali 
olindi, ikkilamchi ma’lumotlar esa FAO, UNCTAD va Davlat statistika qo‘mitasi hisobotlaridan foydalanildi. 
Olingan ma’lumotlar statistik tahlil va taqqoslash usullari yordamida qayta ishlanib, ilmiy xulosalar chiqarildi.

T A H L I L  V A  N A T I J A L A R
O‘zbekiston organik quritilgan mevalar eksportida ekologik barqarorlikni ta’minlash uchun katta 

imkoniyatlarga ega. Tabiiy-iqlim sharoitlari quritilgan uzum, o‘rik va olma yetishtirishga qulay bo‘lib, 2023-yilda 
O‘zbekiston bu mahsulotlar eksportidan 94,9 million dollar daromad olgan2.

O‘zbekistondan meva-sabzavot eksporti hajmi 2024-yilda 1,5 milliard dollarga yetgan bo‘lib, bu o‘tgan 
yilga nisbatan 31,2 foizga ko‘pdir. Bu o‘sishda quritilgan uzum va o‘rik kabi an’anaviy yo‘nalishlar muhim rol 
o‘ynagan. Shu davrda yetkazib berish hajmi 2 million tonnani tashkil etib, bu o‘tgan yilga nisbatan 15,8 foizga 
yoki 278,5 ming tonnaga ko‘pni tashkil qilgan3.

Yashil marketing strategiyalarini izchil tatbiq etish orqali bu muammolarni yengish, eksport geografiyasini 
kengaytirish va mahsulotni yuqori narxlarda sotish mumkin. Buning uchun ekologik sertifikatlash jarayonini 
soddalashtirish, qadoqlash materiallarini rivojlantirish hamda davlat-xususiy sektor hamkorligini kuchaytirish 
lozim.

Quyidagi jadvalda organik mahsulotlar eksportining so‘nggi yillardagi global o‘sishi va O‘zbekiston ulushi 
keltirilgan (1-jadval):

2	  OEC.world - internet nashri.
3	  Stat.uz.web sayti.

1-jadval. Organik mahsulotlar eksportining so‘nggi yillardagi global o‘sishi va O‘zbekiston ulushi4

Yil Global organik oziq-
ovqat bozori (mlrd $) O‘sish (%)

O‘zbekiston quritilgan 
mevalar eksporti (mln 

$)

Shundan 
organik 
(mln $)

2020 106 7.5 95 18

2021 120 9.0 110 22

2022 135 10.0 118 25

2023 148 9.6 120 28-30

Tahlillar natijasida ko‘rib chiqilgan amaliy takliflar:
1. Qadoqlashni ekologik standartlarga moslashtirish.
2. Xalqaro eko-sertifikatlarni keng joriy etish.
3. Marketing kommunikatsiyalarini kuchaytirish.
4. Logistika va uglerod izini kamaytirish.
5. Davlat tomonidan ekologik sertifikatlash xarajatlarini subsidiyalash.
Ushbu amaliy chora-tadbirlarni amalga oshirish natijasida O‘zbekistonning organik quritilgan mevalar 

eksportida ekologik barqarorlikni ta’minlash, mahsulot sifati va raqobatbardoshligini oshirish, xalqaro bozorlarda 
brendning tan olinishi darajasini kuchaytirish hamda uglerod izini kamaytirish imkoniyatlari yaratiladi. Shuningdek, 
davlat tomonidan sertifikatlash xarajatlarini subsidiyalash eksportchilarni qo‘llab-quvvatlash hamda mahsulotni 
yuqori qo‘shimcha qiymatda sotishga yordam beradi (2-jadval).

2-jadval. Quritilgan organik mevalar eksportida yashil marketing strategiyalarining asosiy yo‘nalishlari
Yashil Marketing 

Strategiyasi Mazmuni Amaliy qo‘llash 
imkoniyatlari Kutilayotgan natija

Ekologik toza qadoqlash
Biodegradatsiyalanuvchi, qayta 
ishlanadigan materiallardan 
foydalanish

Kraft qog‘oz, shisha idish, 
qayta ishlanadigan plastik

Atrof-muhitga zarar 
kamayadi, ekologik ongli 
xaridorlarni jalb etadi

Organik sertifikatlash
Mahsulotning organik va 
kimyoviy qo‘shimchalardan xoli 
ekanligini tasdiqlash

EU Organic, USDA 
Organic, Halal, ISO 14001

Ishonch ortadi, premium 
bozorlarga kirish 
osonlashadi

Uglerod izini kamaytirish
Ishlab chiqarish va logistika 
jarayonida chiqindilarni 
minimallashtirish

Energiya tejamkor 
uskunalar, yashil logistika 
(temiryo‘l, dengiz 
transporti)

Mahsulotning “eco-friendly” 
imiji shakllanadi

Yashil brending va 
reklama

Ekologik qadriyatlarni brend 
konsepsiyasiga kiritish

Qadoqda yashil ramzlar, 
ekologiya haqidagi shiorlar, 
raqamli reklama

Xaridorlarda ijobiy 
assotsiatsiya hosil bo‘ladi, 
raqobatbardoshlik oshadi

Mahalliy hamkorlik va 
ijtimoiy loyihalar

Mahalliy fermerlar, ekologik 
loyihalar bilan hamkorlik

Fermerlar bilan organik 
dehqonchilik bo‘yicha 
shartnomalar tuzish

Ijtimoiy mas’uliyatli brend 
sifatida obro‘ ortadi

Qayta ishlash va 
chiqindilarni kamaytirish

Ishlab chiqarishda chiqindilarni 
qayta foydalanish

Quritish jarayonida ortiqcha 
mevalardan ikkilamchi 
mahsulot (pudra, sharbat) 
olish

Resurslardan samarali 
foydalanish, foyda 
ko‘payishi

Manba: Muallif tomonidan yig‘ilgan ma’lumotlar.

Jadvalda keltirilgan yashil marketing strategiyalari quritilgan organik mevalar eksportini rivojlantirishda 
muhim yo‘nalishlarni ko‘rsatadi. Avvalo, eko-sertifikatlash va ekologik qadoqlash mahsulotga xalqaro bozorda 
qo‘shimcha qiymat berib, premium segmentga chiqish imkonini yaratadi. Shu bilan birga uglerod izini kamaytirish 
va barqaror logistika uzoq muddatli raqobatbardoshlikni ta’minlab, eksport xarajatlarini qisqartirishga xizmat 

4	  “Dried Fruits in Uzbekistan Trade” – OEC - internet nashri.

qiladi. Bundan tashqari, raqamli marketing mahsulotning ekologik ustunliklarini targ‘ib etish orqali iste’molchi 
talabini oshirishda muhim ahamiyat kasb etadi. Umuman olganda, ushbu strategiyalar iqtisodiy samaradorlikni 
oshirish bilan birga O‘zbekiston eksportchilari uchun xalqaro bozorda ishonch va barqarorlikni kuchaytiradi.

Quritilgan organik mevalar eksportida yashil marketing strategiyalarining qo‘llanilishi jahon bozoridagi 
yangi tendensiyalar bilan bevosita bog‘liqdir. FAO va ITC ma’lumotlariga ko‘ra, 2023-yilda quritilgan mevalar 
savdosi 9 milliard AQSh dollaridan oshgan bo‘lib, organik mahsulotlarga talab yiliga o‘rtacha 8–10 foizga 
ortib bormoqda. Importning asosiy qismini Yevropa Ittifoqi va AQSh tashkil etadi, ular dunyo bozorida organik 
quritilgan mevalar savdosining 60 foizidan ko‘prog‘iga ega. Bu esa O‘zbekiston eksportchilari uchun eng muhim 
istiqbolli yo‘nalishlardan biri hisoblanadi.

2023-yilgi Statistika agentligi ma’lumotlariga ko‘ra, O‘zbekiston 120 million AQSh dollarlik quritilgan mevalar 
eksportini amalga oshirgan. Mamlakatning tabiiy-iqlim sharoitlari va ekologik toza hududlarda yetishtirilgan 
mevalar uni organik mahsulotlar ishlab chiqarishda ustunlikka ega davlat sifatida namoyon qilmoqda. Shu 
sababli, eksport yo‘nalishlarini kengaytirishda yashil marketing strategiyalaridan foydalanish tobora muhim 
ahamiyat kasb etmoqda (1-rasm).

1-rasm. Yashil marketingning asosiy tamoyillari
Manba: Muallifning ishlanmasi.

Yashil marketing strategiyalari bir nechta muhim yo‘nalishlarni qamrab oladi. Avvalo, eko-sertifikatlash 
alohida ahamiyatga ega. “EU Organic” yoki “USDA Organic” kabi xalqaro sertifikatlarni qo‘lga kiritish O‘zbekiston 
mahsulotlarini premium segmentga olib chiqadi va eksport narxini o‘rtacha 15–20 foizga oshirish imkonini 
beradi. Shuningdek, ekologik qadoqlash ham muhim bo‘lib, bioparchalanuvchi materiallardan foydalanish 
nafaqat ekologik afzallik yaratadi, balki iste’molchilar orasida ishonchni kuchaytiradi.

Shu bilan birga, global miqyosda iqlim o‘zgarishi masalalari dolzarb bo‘lib, eksportchilardan uglerod izini 
kamaytirish choralarini ko‘rish talab etilmoqda. Ishlab chiqarishda qayta tiklanuvchi energiya manbalaridan 
foydalanish va barqaror logistika zanjirlarini shakllantirish mahsulotni “uglerod neytral” sifatida targ‘ib etishga 
xizmat qiladi. Bu esa uzoq muddatli istiqbolda xalqaro bozorlarda barqaror raqobat ustunligini ta’minlaydi.

Bundan tashqari, raqamli marketing vositalari ham katta imkoniyatlarni taqdim etadi. Onlayn platformalarda 
mahsulotning ekologik afzalliklarini keng targ‘ib qilish orqali O‘zbekiston eksportchilari yangi iste’molchilarni 
jalb qilishi mumkin. Statistik tahlillar shuni ko‘rsatadiki, ekologik ustunliklari ta’kidlangan mahsulotlar bozorda 
o‘rtacha 15–20 foiz qimmatroqqa sotilmoqda. OECD hisobotlariga ko‘ra, yashil marketing strategiyalarini joriy 
qilgan korxonalar eksport hajmini 2–3 yil ichida o‘rtacha 25–30 foizga oshirishga muvaffaq bo‘lmoqda.5

X U L O S A  V A  T A K L I F L A R
Yashil marketing strategiyalari O‘zbekistonning quritilgan organik mevalar eksportini rivojlantirishda nafaqat 

iqtisodiy, balki ekologik va ijtimoiy jihatdan ham katta ahamiyat kasb etadi. Ekologik toza qadoqlash, uglerod 
izini kamaytirishga qaratilgan ishlab chiqarish amaliyotlari va xalqaro darajadagi eko-sertifikatlash tizimlarini 

5	  www.oecd.org – web sayti.

joriy etish orqali mamlakat mahsulotlari global bozorlarda yuqori raqobatbardoshlikka ega bo‘ladi. Bunday 
yondashuv nafaqat iste’molchilarning ekologik qadriyatlariga mos keladi, balki yuqori daromadli premium 
segmentlarga kirish imkoniyatlarini kengaytiradi. 

Shu bilan birga, yashil marketing konsepsiyasining samarali qo‘llanilishi O‘zbekistonning xalqaro 
miqyosda barqaror rivojlanishga intiluvchi davlat sifatidagi imijini mustahkamlashga xizmat qiladi. Bu esa uzoq 
muddatli istiqbolda eksport hajmini oshirish, tashqi bozorlarda barqaror talabni shakllantirish va milliy brendni 
kuchaytirishga yordam beradi. Demak, yashil marketing strategiyalari quritilgan organik mevalar eksporti uchun 
iqtisodiy samaradorlik, ekologik mas’uliyat va ijtimoiy manfaatlar uyg‘unlashuvini ta’minlaydigan kompleks 
vosita sifatida qaralishi lozim.

1.	 IFOAM – Organics International. The World of Organic Agriculture: Statistics and Emerging Trends 2023. Bonn: FiBL 

& IFOAM, internet nashri.

3.	 Kotler, P., Keller, K. Marketing Management. 16th ed. London: Pearson Education, internet nashri.
4.	 OECD. Digital Transformation in Agriculture and Food Systems. Paris: OECD Publishing, internet nashri.
5.	 UNCTAD. E-commerce and Development Report 2023. Geneva: United Nations Publications, internet nashri.
6.	 FAO. The State of Agricultural Commodity Markets. Rome: FAO, internet nashri.

